
ФОНД ЗА ЗДРАВСТВЕНО ОСИГУРУВАЊЕ НА РЕПУБЛИКА СЕВЕРНА 
МАКЕДОНИЈА

Врз основа на членот 28, членот 29 и членот 56 ставот 1 точката 3 од Законот за 
здравственото осигурување („Службен весник на Република Македонија“ број 25/2000, 
34/2000, 96/2000, 50/2001, 11/2002, 31/2003, 84/2005, 37/2006, 18/2007, 36/2007, 82/2008, 
98/2008, 6/2009, 67/2009, 50/2010, 156/2010, 53/2011, 26/2012, 16/13, 91/2013, 187/2013, 
43/2014, 44/2014, 97/2014, 112/2014, 113/2014, 188/2014, 20/2015, 61/2015, 98/2015, 
129/2015, 150/2015, 154/2015, 192/2015, 217/2015, 27/2016, 37/2016, 120/2016, 142/2016 и 
171/2017 и „Службен весник на Република Северна Македонија“ број 275/2019, 77/2021, 
285/2021 и 60/2023), Управниот одбор на Фондот за здравствено осигурување на 
Македонија, на седницата одржана на 17 август 2023 година, донесе

ПРАВИЛНИК ЗА ИЗМЕНУВАЊЕ И ДОПОЛНУВАЊЕ НА ПРАВИЛНИКОТ ЗА 
СОДРЖИНАТА И НАЧИНОТ НА ОСТВАРУВАЊЕТО НА ПРАВАТА И ОБВРСКИТЕ 

ОД ЗАДОЛЖИТЕЛНОТО ЗДРАВСТВЕНО ОСИГУРУВАЊЕ

Член 1
Во Правилникот за содржината и начинот на остварувањето на правата и обврските од 

задолжителното здравствено осигурување „(Службен весник на РМ“ бр. 18/2015, 64/2015, 
96/2015, 125/2015, 191/2015, 187/2016, 146/2018, 44/2019 и „Службен весник на РСМ“ бр. 
198/2019, 63/2020, 202/2020,303/2020 217/2021 и 276/2022), членот 27 се менува и гласи:

„Основната здравствена заштита ги опфаќа мерките и активностите што ги презема 
избраниот лекар и тоа:

1. Основни здравствени услуги  како што се лекарски прегледи, советувања и други 
видови медицинска помош со цел утврдување, проверување и следење на здравствената 
состојба.

2. Следење на хронични состојби, согласно со стручните упатства за примарната 
здравствена заштита, се врши на осигурените лица со веќе дијагностицирано хронично 
заболување/состојба. 

3. Извршување превентивни мерки и активности со цел унапредување на здравствената 
состојба, спречување, сузбивање и рано откривање болести и други нарушувања на здравјето, 
согласно со стручните упатства за примарната здравствена заштита за соодветни болести.

4. Извршување одредени здравствени интервенции кои може да ги врши избраниот 
лекар на примарно ниво на здравствена заштита.“

Член 2
По членот 27 се додава наслов „Основни здравствени услуги“ и нов член 27-а, којшто 

гласи:
„Во основните здравствени услуги влегуваат лекарските прегледи и другите видови 

медицинска помош, со цел утврдување, проверување и следење на здравствената состојба 
на осигурените лица, кои се вршат по барање на осигуреното лице и по предлог на 
избраниот лекар.

Лекарските прегледи (први, повторни и контролни) се вршат според медицински 
индикации и опфаќаат општ физикален преглед, прегледи со одредена цел, анализа на 
претходната медицинска документација, упатување на помошни дијагностички прегледи 

(радиолошки, лабораториски, функционални тестови и др.), упатување на 
специјалистичко-консултативни прегледи и упатување во болничка установа во зависност 
од медицинските индикации, согласно со закон.

Во случај кога не е потребен физикален преглед, одредени здравствени услуги 
избраниот лекар може да ги врши со електронска консултација (телефон, е-мејл, мобилни 
и интернет-консултации). Советување на осигуреното лице се врши и по телефон, вибер 
или е-пошта со давање упатства за третман, начин како да се идентификуваат состојби за 
кои е потребен преглед, како да се лекува или третира осигуреното лице со акутна болест 
или симптоми на болест, без посета во здравствената установа. Датумот и кратката 
содржина на консултациите се  евидентираат во медицинската документација.

Основните здравствени услуги се евидентираат со посебна шифра во системот на  
Управата за електронско здравство, со тоа што во електронскиот дневник се бележи секоја 
услуга, како и сите останати податоци, согласно со Законот за водење на медицинска 
евиденција.“

Член 3
Членот 28 се менува и гласи:
„Превентивните мерки и активности опфаќаат: 
- заштита од штетни влијанија врз здравјето на населението; 
- откривање, сузбивање и спречување заразни болести; 
- откривање и спречување незаразни заболувања и малигни заболувања; 
- заштита на жената во врска со породувањето, леунството и контрацепцијата; 
- заштита на доенчињата и малите деца; 
- заштита од болести на зависности и други превентивни мерки и активности.
Превентивни мерки и активности за рано откривање на заболувања - дијабет, астма, 

ХОББ, висок крвен притисок, заболување на штитна жлезда, рак на грлото на матката, се 
дефинирани со стручните упатства за примарна здравствена заштита и електронските 
обрасци за следење на извршувањето.“

Член 4
По членот 28 се додава наслов „Следење на хронични состојби“.

Член 5
Членот 29 се менува и гласи:
„Следење на хронични состојби/заболувања, се врши на веќе дијагностицирани  

осигурени лица со одредени хронични заболувања (дијабет, астма, ХОББ, висок крвен 
притисок, заболување на штитна жлезда). Следењето се врши според стручни 
упатства/протоколи за следење на хроничните заболувања во примарната здравствена 
заштита, за соодветната болест.

Постапката се спроведува според дефинираното упатство/протокол и медицинските 
наоди за осигуреното лице се внесуваат електронски, на посебен образец. Врз основа на 
евидентирање и евалуација на резултатите, избраниот лекар врши проценка на ризикот од 
влошување на хроничното заболување.

По завршување на прегледот, доколку има влошување на хроничното заболување, 
осигуреното лице може да се упати на понатамошно испитување и лекување на повисоко 
ниво на здравствена заштита.“

Член 6
По членот 29 се додава наслов „Здравствени интервенции“ и се додава нов член 29-а, 

којшто гласи:

„Избраниот лекар може да врши одредени здравствени интервенции зависно од  
стручната медицинска подготвеност на лекарот за давање на здравствената услуга.

Здравствените интервенции се поделени во три групи (мал зафат/среден зафат /голем 
зафат) и, во зависност од тежината на интервенцијата, одредени услуги може да ги врши 
лекар од општа медицина, лекар специјалист по семејна медицина, лекар специјалист со 
друга специјалност и/или медицинската сестра.

Извршените здравствени интервенции се евидентираат со посебна шифра во системот 
на Управата за електронско здравство, со тоа што во електронскиот дневник се бележи 
секоја услуга, како и сите останати податоци, согласно со Законот за евиденции во 
областа на здравството“.

Член 7
По новиот член 29-а се додава наслов „Лекување според медицина базирана на докази 

и протоколи за одредени заболувања во примарна здравствена заштита“.

Член 8
Членот 30  се менува и гласи:
„Лекувањето на болните и повредените опфаќа примена на медицински знаења, 

вештини, методи, постапки и средства со цел лекување и закрепнување на осигуреното 
лице, согласно со медицината базирана на докази.

Здравствените услуги избраниот лекар ги врши согласно со стручните упатства за 
примарна здравствена заштита за лекување одредени заболувања, кои се применуваат на 
примарно ниво на здравствена заштита.

Стручните упатства за примарна здравствена заштита се поделени на: 
-  постапка за скрининг – активности кои се изведуваат на асимптоматски лица 

(доколку се утврди дека е оправдано),
- дијагностика и третман – активности кои се изведуваат за следење на симптоматски 

лица. 
Согласно со поделбата на стручните упатства наведена во ставот 1 алинејата 1 и 2 на 

овој член, во рок од 6 месеци треба да се изготват обрасци, кои се составен дел на овој  
Правилник.

Стручните упатства имаат јасно дефинирани целни вредности на параметрите што ги  
следи избраниот лекар при лекување и кои треба да се постигнат со преземените мерки, 
како и лекување со фармаколошка терапија.

Со стручните упатства се разработува начинот и терминологијата на советување и 
комуникација со пациентите и се утврдува улогата на медицинската сестра во давањето на 
здравствената грижа“.

Член 9
Во членот 58 ставот 8, точката на крајот на реченицата се заменува со запирка и се 

додаваат зборовите „по исклучок на здравствени услуги кои ги изврши избраниот лекар во 
согласност со стручните упатства за примарната здравствена заштита“.

Член 10
Во членот 59 ставот 2 зборовите „ТСХ (тиреостимулирачки хормон), OGTT (орален 

гликоза толеранс тест) и HbA1C (гликозилиран хемоглобин) се бришат.
По ставот 3 се додава нов став 4, којшто гласи: Избраниот лекар од општа медицина 

издава упат на пропишан образец ЛУ1-п за биохемиски лабораториски услуги во 
согласност со стручните упатства за примарната здравствена заштита.“

Во ставот 5 кој станува став 6, реченицата „Во биохемиските лабораториски испитувања 
се содржани и биохемиските испитувања од упатите ЛУ1-а, ЛУ1-б и ЛУ1-в“ се заменува со 
реченицата „Во биохемиските лабораториски испитувања се содржани и биохемиските 
испитувања од упатите ЛУ1-а, ЛУ1-б, ЛУ1-в и ЛУ1-п“

Во ставот 6 кој станува став 7, по ознаката „ЛУ1-в“ се додава ознаката “ЛУ1-п“.

Член 11
Овој Правилник влегува во сила со денот на објавувањето во „Службен весник на 

Република Северна Македонија“, а ќе се објави по добивањето согласност од министерот 
за здравство.

Бр. 02-15653/1 Управен одбор
22 август 2023 година Заменик претседател,

Скопје Дејан Николовски, с.р.


